
Eraila

Ane Labaka Mayoz kazetariak Berria egunkarian argitaratutako iritzi-artikulua oinarri hartuta,
proposamen hauek dituzu:

- Sarrera irakurri eta musikan bakarlariak zein taldeak proposatu.
- Testuko pertsonaiak eta azalpenak lotu.
- Irailerako dituzun asmoen gaineko testua idatzi.

Musika eta uda
Irakurri Berria egunkariko iritzi-artikuluaren hasiera.

Eraila

Barrualdeko patiora ematen duen leihotik sartu da etxera bizilagunaren musika. Cumbia udatiar dantzagarria
ordezkatu duen doinuari orbel erori berriaren pisua igartzen zaio tonuan. Uda udazken bihurtzen hasten den garaia
omen da iraila.

Ane Labaka Mayoz

Lehen paragrafoan, Ane Labakak cumbia proposatzen du udarako. Eta zuk? Musikan, zein bakarlari
edo talde lotzen dituzu udarekin? Uda honetako batzuk segidan dituzu entzungai (klik egin
argazkiaren gainean). Ondoren, proposatu zeureak.



https://www.berria.eus/paperekoa/1960/013/001/2018-08-30/eraila.htm
http://www.ikasbil.eus/
https://www.eitb.eus/eu/gaztea/musika-online/5467866/olatz-salvador-zintzilik/
https://www.eitb.eus/eu/gaztea/musika-online/5186913/en-tol-sarmiento-ametsetan/
https://www.eitb.eus/eu/gaztea/musika-online/5713785/berri-txarrak-katedral/

Nolako iraila?

Irakurri orain iritzi-artikuluaren segida.

Mirenek gorroto du trantsizio hilabete hau. Beti azpimarratzen du irail hasierako parrandak oso arriskutsuak direla.
Aurtengo udaran lau aldiz maitemindu da —hiru aldiz brometan eta behin serio—. Lagunekin mila kafe-hartze behar
ditu orain. Urtikaria sortzen dio kudeatu hitzak.

Urrutira doa Asier. [az hasi zuen masterra eta beste urtebete geratzen zaio Alemanian. Berak ere ezin du gauzak ondo
kudeatu ez izanaren sentipena gainetik kendu. Jon ezagutu zuen uztailean, eta, abuztuan geratzekotan ziren arren,
azkenerako inork ez du besteari deitzeko pausoa eman. Azken egunak mugikorreko pantailari itsatsita igaro ditu.
Gabonetan itzultzen denean topatuko dute elkar agian. Bizitzan beti dauka morbo handiagoa gertatu zitekeenak gertatu
denak baino.

Ahmedi ere hemengoaz agurtzea dagokio. Sahararra da eta aurten, bigarren urtez jarraian, oporrak bakean igaro ditu.
«Hango» aita, ama eta anai-arreben falta sumatu badu ere, badaki joaten denean «hemengoekin» berdin gertatuko
zaiola. Aireportuan Oxanarekin egin du topo, bera Chernobildik etorri da Euskal Herrira. Biek egin dute negar
hegazkinera igo aurretik, bakoitzak bere aldetik. Noizbait «han» eta «<hemen» gertuago egotearekin egingo dute amets.

Master amaierako lana bukatu nahian dabil Ane, epemuga gainean daukanez etxeko kobazuloan sartuta. Inguruko
guztiak nazkatu ditu dagoeneko. Aurtengo udara soilik modu intermitentean gozatu izanaren damua datorkio bisitan,
tarteka. Bi egunetik behin BERRIArako zutabeak idatzi behar izateak sormenari dagokion garun zatia anulatu diola
sentitzen du. Ordenagailuan irailean oporretara nora joan begiratzen aritzen da ordu erdiro. Ihes egiteko premia dauka.
Ez da bere marko teorikoan kabitzen.

Ikasturte berria iristeko beste inork baino gogo gehiago daukana Iker da. Soroslea da eta udara greban pasa du. Orain
langabezian geratuko da. laz ezin izan zuen nahi zuen karrera hasi, baina aurten horretarako aukera izango du. Lehen
aldiz gurasoen etxetik irten, eta Gasteizera doa bizitzera. Barruak dantzan sumatzen ditu. Lehen ostegunean egingo
duten klaseko afarirako zein arropa jantzi pentsatzen ari da.

Izarri inoiz baino luzeagoa eta sargoriagoa egin zaio udara. Ia bederatzi hilabete igaro dira hilekoa jaitsi ez
zitzaionetik. Denbora pixka bat gehixeago ama izan nahi zuela erabaki zuenetik, ama eta bakarrik. Harriduraz begiratzen
dio egunero-egunero hazten ari den sabelari. Afies txikiari «ongi etorri» esateko irrikitan dago. Ostikoka erantzuten dio
berak.

Nikok bizi osoa igaroko luke udalekuetan. Antsietatea sortzen dio berriro ere gorroto duen lanera itzuli behar izateak.
Udaran ere prekario bizi izan da, baina zoriontsu. Irailaren 1la egun egokia izan daiteke nagusiari berari buruz
pentsatzen duen guztia aurpegira esan eta lana uzteko.

Iraila despediden, elkartzeen, hasieren, bukaeren, euforien, zulo sakonen... garaia da. Kaosa erail eta ordenaren alde
egitekoa. Lur hartzeko garaia.

Edo aireratzekoa.



http://www.ikasbil.eus/

Ane Labakaren testuan, hainbat pertsona aipatzen dira, ia paragrafo bakoitzean bat. Lotu horietako
bakoitza dagokion azalpenarekin:

Miren Hurrengo oporraldia antolatzen ari da.
Asier Oso maitabera da.
Ahmed Bikotekiderik gabeko abentura baten bukaerara iritsiko da laster batean.
Ane Aldaketa handiak egingo ditu laster bere bizitzan.
Iker Herrimina nabaritu du oporretan.
Izar Ez da ausartu ezagutu berri duen lagunarekin harremanetan jartzen.
Niko Ikasturte berrian zintzo jokatzen ausartuko da.
Eta zu?

Testuan aipatzen diren pertsonen artean, norekin identifikatzen zara gehien/nor sentitu duzu
zugandik hurbilen? Zergatik?

Idatzi labur-labur uda honetan egin duzunaz eta irailari begira dituzun asmoez, testuko paragrafo
bat osatu arte. Ondoren, erabaki testuko zein lekutan jarriko zenukeen eta zergatik.

ERANTZUNAK

Nolako iraila?

Miren: Oso maitabera da.

Asier: Ez da ausartu ezagutu berri duen lagunarekin harremanetan jartzen.
Ahmed: Herrimina nabaritu du oporretan.

Ane: Hurrengo oporraldia antolatzen ari da.

Iker: Aldaketa handiak egingo ditu laster bere bizitzan.

Izar: Bikotekiderik gabeko abentura baten bukaerara iritsiko da laster batean.

Niko: Ikasturte berrian zintzo jokatzen ausartuko da.


http://www.ikasbil.eus/

